
Kirish 

Oʻzbekiston Respublikasi Prezidentining PQ-4412-sonli 

“Oʻzbekiston Respublikasining sugʻurta bozorini isloh qilish va uning 

jadal rivojlanishini taʼminlash chora-tadbirlari toʻgʻrisida”gi Qarorida 
sugʻurta kompaniyalarining faoliyatini tavakkalchilikka qaratilgan 

yondashuv asosida tartibga solishga yoʻnaltirilgan, sugʻurtalovchilarning 

kapitali yetarliligi va toʻlov qobiliyati boʻyicha xalqaro standartlarni 
sugʻurta faoliyatiga bosqichma-bosqich joriy etish belgilangan [1]. Bunda 

toʻlov qobiliyati yetarliligini eʼtirof etuvchi xalqaro standartlarga, 

xususan, “Sugʻurtalovchi va qayta sugʻurtalovchilarning toʻlov qobiliyati 
toʻgʻrisida”gi Nizom talablariga muvofiq quyidagi reytinglardan biriga 

ega boʻlish tavsiya etiladi[2]. 

“Moodyʻs Investors Services” (AQSH) reyting agentligi tasnifi 
boʻyicha “Baa3” dan past boʻlmagan; 

“Standard & Poorʻs Corporation” (AQSH) reyting agentligi tasnifi 

boʻyicha “BB+” dan past boʻlmagan; 
“Fitch, Inc” (Buyuk Britaniya) agentligi tasnifi boʻyicha “BB– ” dan 

past boʻlmagan; 

“A.M. Best Company, Inc.” (AQSH) reyting agentligi tasnifi 
boʻyicha “B+” dan past boʻlmagan; 

“Ekspert–RA” (Rossiya Federatsiyasi) reyting agentligi tasnifi 

boʻyicha “A++” dan past boʻlmagan. 
Shuningdek, mazkur reyting agentliklaridan birining eʼtirofiga 

sazovor boʻlish orqali qayta sugʻurta tashkiloti sifatida faoliyat olib borish, 
yaʼni kiruvchi qayta sugʻurta shartnomalarini tuzish vakolatiga ega 

boʻladi. Bir soʻz bilan aytganda, toʻlovga layoqatli, moliyaviy barqaror 

hamda ishonchli tashkilot sifatida eʼtirof etiladi. 
Oʻzbekistonda sugʻurtalovchilarning raqobatbardoshligini oshirish, 

moliyaviy mustahkamligini taʼminlash maqsadida yuqorida qayd etilgan 

xalqaro standartlarga erishish bilan bir qatorda toʻlov qobiliyatini 
taʼminlashning Solvency II standartini joriy etish maqsadga muvofiq. 

Mazkur tadqiqot ishi mahalliy sugʻurtalovchilar uchun toʻlov qobiliyati 

standartlarini joriy qilishning muhimligi bilan dolzarb hisoblanadi. 
Tadqiqotni amalga oshirishdan maqsad barcha umumiy sugʻurta soha 

tashkilotlari uchun toʻlov qobiliyatiga oʻrnatilgan meʼyorlarni qayta 

koʻrib chiqish hisoblanadi va bunda xorij tajribasi oʻrganiladi. 
Tadqiqot maqsadi va usullari. Tadqiqotni amalga oshirishdan 

maqsad, mamlakat iqtisodiyoti tarmoqlarining globallashuv jarayonlariga 

kirib boishi sharoitida sugʻurta kompaniyalarining raqobatbardoshligini 
oshirish va xalqaro standart talablariga moslashtirish boʻyicha taklif va 

tavsiyalar ishlab chiqishdan iborat. Ushbu tadqiqotni amalga oshirishda 
empirik tahlil usulidan foydalanildi. 

Tahlil va natijalar. Moliya institutlari, xususan sugʻurta 

kompaniyalarining ishonchliligi (toʻlov qobiliyati) ularning rivojlanishida 
asosiy omil hisoblanadi. Sugʻurta kompaniyasining ishonchliligini 

baholash uning mijozlari, biznes hamkorlari hamda investorlar uchun 

dolzarb ahamiyatga ega. Bunday masalani hal qilishning eng universal 
usuli reyting agentliklarining eʼtirofiga sazovor boʻlish hisoblanadi. 

Jahonda bir nechta mashhurlikka ega boʻlgan xalqaro reyting agentliklari 

borki, ularning bahosiga soʻzsiz ishoniladi va kafolat sifatida qaraladi. 
Biroq bu jarayon shunchaki oson kechmaydi, har bir agentlik oʻziga 

xos reytinglash uslubiga va baholash tizimiga ega, bundan tashqari, ularga 

berilgan baho muntazam qayta koʻrib chiqiladi. Sugʻurta bozorida 
kompaniyalarning faoliyatini reytinglashning turli usullari mavjud boʻlib, 

u bilan ixtisoslashgan reyting agentliklari, tahlilchilar tuzilmasi va hatto, 
mijozlar ham shugʻullanadi. Ular orasida keng tarqalgan usullar boʻlib 

reyting va renking hisoblanadi. Bu ikki tushuncha talaffuzda oʻxshash 

boʻlgani bilan, turli maʼnolarga ega: reyting – kompaniya faoliyati 
koʻrsatkichlarini sifat jihatdan baholash, renking esa miqdor jihatdan 

baholashni nazarda tutadi. Renking sugʻurta nazorati organi tomonidan, 

reyting esa agentlik tomonidan tahlil qilinadi. Sugʻurta kompaniyalari 
reytingi ularning zimmasidagi majburiyatlarga javob berish qobiliyatini 

xarakterlovchi moliyaviy barqarorlikni ifodalaydi. Demak, bunday natija 

mijozga sugʻurta hodisasi natijasidagi zararlarning toʻliq qoplanishidan 
darak beradi. Shuni ham taʼkidlash joizki, reytingning past natijalariga ega 

boʻlish yoki umuman ega boʻlmaslik hollari sugʻurta bozori tarixida 

kompaniyalarni bankrotlikka duchor qilganligi toʻgʻrisida maʼlumotlar 
ham bor. Va yana aytish joizki, yuqori reytingning mavjud boʻlishi 

kompaniyaning moliyaviy imkoniyatlari toʻgʻrisida yuz foizli kafolatni 

berolmaydi. Biroq, moliyaviy nochorlikka duchor boʻlish ehtimolligi bir 
yoki undan kamroq foizni tashkil etadi. Shuningdek, sugʻurtalovchilar 

moliyaviy boʻlmagan koʻrsatkichlar (xizmat koʻrsatish sifati, servis 

darajasi, boshqaruv sifati, kompaniyaning ijtimoiy moʻljallanganlik) 
orqali ham baholanadilar. 

Xalqaro reyting agentliklari tahlili kompaniyalarning nafaqat joriy 

moliyaviy holatiga baho beradi, balki kelgusida unda kuzatilishi mumkin 

boʻlgan oʻzgarishlarni ham oʻrganadi. Reytinglash metodologiyasi ham 

miqdoriy, ham sifat koʻrsatkichlarini tahlil qilgan holda quyidagi 

yoʻnalishlarga asoslanadi[3.96]: 

tashkiliy tuzilma tahlili; amaliy faoliyat tahlili; kompaniya 

boshqaruvi tahlili; korporativ boshqaruv tahlili; 

moliyaviy koʻrsatkichlar tahlili. 

Tashkiliy tuzilma tahlili. Bu bosqichda reyting agentligi quyidagi 

omillarni tahlil qiladi: kompaniyaning moliyaviy barqarorligi va 

mustahkamligi, shoʻba kompaniyalarni moliyaviy qoʻllab-quvvatlash 

salohiyati, ularning kuchli va kuchsiz tomonlari, ularni moliyaviy qoʻllab- 

quvvatlash toʻgʻrisidagi rasmiy kafolati. 

Amaliy faoliyat tahlili. Bu bosqichda kompaniya 

raqobatbardoshligining kuchli va kuchsiz tomonlari, faoliyat strategiyasi 

va biznes tuzilmasi sharhlanadi. Amaliy faoliyat tahlili reytinglash 

jarayonining muhim bosqichi boʻlib, quyidagi baholash turlarini oʻz 

ichiga oladi: sotuv kanallari va ularning tuzilishi, biznes turi, bozorda 

egallagan ulushi va rivojlanish istiqbollari, savdo belgisining taniqliligi va 

mijozlar bazasining koʻlami, xarajatlarning samaraliligi va faoliyat 

qamrovi, mahsulot assortimenti va geografik qamrab olinganlik, 

anderrayting siyosatining oʻziga xosligi, maʼmuriy va texnologik 

imkoniyatlar. 

Kompaniya boshqaruvi tahlili. Bu reytinglash jarayonining murakkab 

va hal qiluvchi bosqichlaridan biri boʻlib, boshqaruv tizimining malaka 

darajasi, boshqaruvchi shaxsning kadrlarni yoʻqotish darajasi, ikkinchi 

darajali boshqaruvchi kadrlarning sifati, tashkiliy tuzilma, risklarni 

boshqarish tizimi imkoniyatlari kabi omillar baholanadi. 

Korporativ boshqaruv tahlili kompaniyani boshqarish va nazorat 

qilish, boshqaruv samaradorligini monitoring qilish tizimini oʻz ichiga 

oladi. 

Moliyaviy koʻrsatkichlar tahlili koʻp sonli moliyaviy koeffitsiyentlar 

va miqdor koʻrsatkichlarining hisob-kitobini oʻzida aks ettiradi. Bunday 

koʻrsatkichlarni baholash quyidagi muhim omillardan tarkib topadi: 

anderrayting sifati, daromadlilik, investitsiyalar va likvidlik, sugʻurta 

zaxiralarining yetarliligi, qayta sugʻurtadan foydalanilganlik, kapitalning 

yetarliligi, moliyaviy mustahkamlik. 

Xalqaro reyting natijalari butun dunyo bozorida yuksak baholanib, 

sugʻurta kompaniyalarining ishonchliligi, toʻlovga layoqatliligi va 

moliyaviy barqarorligini ifodalaydi. Reyting agentligi tahlilchilarining 

fikriga koʻra, sugʻurta mukofotlarini yigʻish boʻyicha barqaror oʻsish, 

sugʻurta portfeli kapitallashuvining yuqori darajasi, faoliyatning 

diversifikatsiyalashuvi, milliy sugʻurta bozoridagi mustahkam maqom 

kabi omillar sugʻurtalovchining xalqaro reytingi oshishini taʼminlaydi. 

Xalqaro reyting natijalarini qoʻlga kiritish nafaqat sugʻurtalovchining 

nufuzini oshiradi, balki mamlakat sugʻurta bozoriga juda katta naf 

keltiradi, bu ayniqsa qayta sugʻurta bozorida yaqqol namoyon boʻladi. 

Iqtisodiyotning va xususan, moliya sohasidagi rivojlanishning 

bugungi bosqichida, korxona va moliyaviy tashkilotlar faoliyatining 

ochiq-oydinligi mijozlar, isteʼmolchilar va investorlar uchun sezilarli 

raqobat afzalliklarini taqdim etmoqda. Shuningdek, korxona va moliyaviy 

tashkilotlarning ham obyektiv axborotga boʻlgan ehtiyojlari katta. 

Moliyaviy ishonchlilik reytingi bir vaqtning oʻzida yuqorida keltirilgan 

barcha masalalarning yechimini topishdagi vosita hisoblanadi. 

Innovatsion iqtisodiyot sharoitida sugʻurta bozori ishtirokchilarining 

raqobatbardoshligini oshirishda sugʻurtalovchilar faoliyatini 

reytinglashning ahamiyati beqiyos. Bozordagi raqobatchilarining yutuq va 

kamchiliklarini tahlil qilish orqali oʻziga xos rivojlanish strategiyasini 

ishlab chiqish mumkin. Reyting agentliklari tomonidan yuritiladigan baho 

bilan bir qatorda sugʻurta sohasini nazorat qiluvchi organ tomonidan ham 

faoliyat koʻrsatkichlari har chorak, yarim yillik va yillik hisobotlar 

shaklida eʼlon qilib boriladi. Shu jarayonda sugʻurta kompaniyalarining 

belgilangan meʼyor talablariga rioya etilishi ham nazorat qilinadi. 

Sugʻurta kompaniyalari oʻz faoliyatida sohani nazorat qiluvchi 

organning moliyaviy barqarorlikni oshirishga qaratilgan talablari va 

xalqaro standartlarga rioya qilishlari shart. Hozirgi vaqtda sugʻurta sohasi 

turli tashkilot va muassasalarga xos anʼanaviy risklar bilan birgalikda bir 

qator yangi sugʻurta risklariga ham duchor boʻlmoqda. 

Sugʻurtalovchilarning faoliyat doirasi sugʻurta mukofotlarini yigʻish, 

toʻlovlarni amalga oshirish, qayta sugʻurtalash siyosati va hisobot berish 

boʻyicha qarorlar qabul qilish bilan bogʻliq umumiy qabul qilingan 

harakatlar tizimidan tashqariga chiqib, sezilarli darajada kengaydi. Shu 

bilan birga, bozorning oʻzgaruvchanligi, yangi moliyaviy vositalarning 

paydo boʻlishi va buning natijasida yuzaga kelishi mumkin boʻlgan 

xavflar doirasining kengayishi, umuman olganda, texnik taraqqiyot 

risklarni boshqarish jarayonini murakkablashtiradi. Sugʻurta 

kompaniyasining toʻlov qobiliyatini boshqarish maqsadlarida keng 

maʼnoda risk “dinamik barqarorlik holatini yoʻqotish ehtimoli va kutilgan 

natijadan chetga chiqish” sifatida taʼriflanishi mumkin [4.27]. 

Sugʻurta kompaniyasining toʻlov qobiliyatiga taʼsir koʻrsatadigan 

strategik risklar biznes modelining hayotiyligiga, kompaniyaning 

kapitallashuviga salbiy taʼsir koʻrsatadi, bunday risklarga qonunchilikdagi 

oʻzgarishlar, texnologik zarbalar, shuningdek, bozor muvozanatini 

oʻzgartirishi mumkin boʻlgan boshqa hodisalar kiradi. Aynan moliyaviy- 

iqtisodiy inqiroz sugʻurta kompaniyalarining moliya bozoridagi boshqa 

tarmoqlar rivojiga, xususan, bank tizimi barqarorligiga bogʻliqligini 

koʻrsatdi. Bunday oʻzaro bogʻliqliklarning shakllanishi natijasida 

sugʻurtalovchilarning toʻlov qobiliyatini taʼminlash va risk darajasini 

pasaytirish juda qiyin vazifaga aylanadi. Ushbu risklar tashkilotning 

yakuniy moliyaviy natijasiga taʼsir qilishi ularning xavf modeliga 

kiritilishini taqozo qiladi. Umuman olganda, sugʻurta kompaniyasining 

moliyaviy natijasi asosiy faoliyat natijasi va qonun bilan ruxsat etilgan 

sugʻurta bilan bogʻliq boʻlmagan boshqa faoliyat boʻyicha turli 

operatsiyalar natijasiga bogʻliq boʻladi. Shunday qilib, moliyaviy natija 

nafaqat tashkilotning ichki faoliyati sharoitida, balki tashqi omillar 

taʼsirida ham shakllanadi. Natijada, sugʻurta kompaniyalarini boshqarish, 

shu jumladan ularning moliyaviy barqarorligini baholash murakkab 

ehtimoliy tizimlar uchun ishlab chiqilgan konsepsiya va 

metodologiyalarga asoslanishi kerak. Yaʼni, moliyaviy barqarorlikni 

baholash uchun sugʻurta kompaniyasining belgilangan talablarga javob 

berish ehtimolini tavsiflashi mumkin boʻlgan umumlashtirilgan omilni 

taklif qilish iqtisodiy jihatdan samaralidir. 

Sugʻurta sohasining raqobatbardoshligini taʼminlash, uning 

salohiyatini rivojlantirish, sugʻurta munosabatlarini samarali amalga 

oshirish uchun koʻplab subyektlar, obyektlar, infratuzilma tarkibining 

birgalikdagi harakati talab etiladi. Umuman olganda, raqobatbardosh 

kompaniya deb faqat regulyatorning barcha zaruriy talablarini bajaradigan 

emas, balki resurslarni samarali taqsimlash, mavjud raqobatbardoshlik 

ustunliklaridan va innovatsion rivojlanish imkoniyatlaridan foydalanish 

orqali rivojlanish salohiyatiga ega tashkilotlarga aytiladi[5.128]. Sugʻurta 

sektorini rivojlantirishning oʻziga xosligi, unga taʼsir etuvchi omillar 

hamda rivojlanganlik darajasini aniqlovchi koʻrsatkichlar quyidagi 

jadvalda ifoda etiladi (1-jadval). 

Meʼyoriy-huquqiy muhitni va prudensial nazorat tizimini 

takomillashtirish orqali sugʻurta sektorining raqobatbardoshligini va 

uning investitsiya jozibadorligini oshirish konsepsiyasi mamlakatimiz 

bilan rivojlanishning taxminan bir bosqichida boʻlgan mamlakatlar 

tajribasini chuqur oʻrganishni talab qiladi. 

Turli sugʻurta bozorlari rivojlanishining asosiy elementlarini 

solishtirish uchun, birinchidan, miqdoriy yoki sifat jihatidan baholanishi 

kerak boʻlgan, ikkinchidan, rasmiy xalqaro statistika yoki tahliliy 

hisobotlardan olingan ishonchli maʼlumotlarga asoslangan asosiy 

koʻrsatkichlar tanlovi tahlil qilindi. Ushbu tamoyilga koʻra, asosiy 

koʻrsatkichlar sifatida tanlangan sugʻurtaning kirib borish darajasi va 

zichligi, moliya institutlari va xizmatlarning rivojlanishi, operatsion 

xarajatlar ulushi, yetarli darajada qayta sugʻurtalash imkoniyatlarining 

mavjudligi, risklarni boshqarish va nazorat qiluvchi organlarning faoliyati 

kabi koʻrsatkichlar belgilandi[6.3]. Taklif etilayotgan mazkur 

koʻrsatkichlar raqobatbardoshlikning turli omillarini ham, toʻlov 

qobiliyati standartlarining yangi darajasini joriy etish uchun zarur boʻlgan 

shart-sharoitlarni ham hisobga olgan holda bozorning rivojlanish 

darajasini adekvat tarzda aks ettiradi. 

Oʻzbekiston sugʻurta bozorini rivojlantirish, uning 

raqobatbardoshligini oshirish boʻyicha tajriba oʻrganishda Markaziy- 

sharqiy Yevropa mamlakatlarining sugʻurta sektori holati SWOT-tahlil 

asosida oʻrganildi. Oʻrganishlar natijasida mazkur hududda sugʻurta 

sektorining yetarli darajada rivojlanganligi bilan bir qatorda hal etilishi 

lozim boʻlgan jihatlar va ayrim tahdidlar borligi maʼlum boʻldi. 2016-

yilgacha Yevropa Ittifoqida amalda boʻlib kelgan Solvency I standarti 

2008-2009-yillarda yuz bergan global moliyaviy-iqtisodiy inqiroz davrida 

moliya sektori, shu jumladan sugʻurta sektorida ayrim moliya va sugʻurta 

kompaniyalarining toʻlov qobiliyatiga salbiy taʼsir koʻrsatdi. Bu oʻz 

navbatida, ushbu standart boʻyicha sugʻurta kompaniyalarining toʻlov 

qobiliyati, kapitali yetarligiga oʻrnatilgan talablarni qayta koʻrib chiqishni 

taqozo etdi. 2016-2020-yillarda Yevropa Ittifoqida Solvency II 

standartining joriy etilishi bilan bogʻliq tajriba mazkur standart hayotiy 

ekanligini, sugʻurta kompaniyalari duch kelishi mumkin boʻlgan barcha 

tavakkalchiliklarga mos ravishda kapital yetarli boʻlishini koʻrsatdi [8.10]. 

Amalga oshirilgan tadqiqot natijasida mahalliy sugʻurtalovchilarning 

kapital yetarliligi normativi xalqaro standartining mamlakatimizda joriy 

etilishi uchun sugʻurta kompaniyalarining yetarli darajada texnik va 

tashkiliy tomondan tayyorgarlik koʻrishlarini taʼminlash zarurligi, bu 

sohani chuqur biladigan malakali mutaxassislarni jalb qilish lozimligi 

aniqlandi. 

Xulosa 

Xulosa qilish mumkinki, ikkala holatda ham toʻlov qobiliyati 

standartlarini joriy etish oʻsib borayotgan va rivojlanayotgan bozorda 

amalga oshirilishi kerak. Bundan tashqari, toʻlov qobiliyatini baholash 

standartlarini joriy etish alohida sohaga aylanmasligi, balki tarmoqning 

umumiy rivojlanish strategiyasiga kiritilishi kerak. Xususan, milliy 

bozorga ham xos boʻlgan talab omillaridan aholining moliyaviy 

savodxonligi yetishmasligi, ayrim aholi qatlamining moliyaviy barqaror 

emasligi, sugʻurta madaniyatining shakllanmaganligi jamiyatda 

sugʻurtaga boʻlgan munosabat va asosiy koʻrsatkichlarga taʼsir qiladi. 

Tabiiyki, sugʻurtalanuvchilarning manfaatlarini taʼminlashga eʼtibor 

qaratilayotganiga qaramay, Solvency II direktivasi talabni boshqarishning 

bevosita vositasi emas, balki har qanday holatda ham mijozlar 

manfaatlariga xizmat qilishga qaratilgan boʻlishi kerak. Shu bilan birga, 

risklarni boshqarish institutining rivojlanmaganligi ham eʼtiborga olinishi 



 O’zbekiston sug’urta bozori | Страховой рынок Узбекистана | Insurance market of Uzbekistan                   https://insurance.tsue.uz  

  

61 

 

kerak boʻlgan yana bir oʻziga xos omildir. Shunday qilib, tahlillar shuni 

koʻrsatdiki, xalqaro tartibga solish standartlarini joriy etish orqali sugʻurta 

bozori barqarorligini oshirish nafaqat globallashuv natijasi, balki 

tarmoqning raqobatbardoshligi va investitsion jozibadorligini oshiradi. 

Milliy sugʻurta bozorini nazorat qiluvchi organ tomonidan 

sugʻurtalovchilarga qoʻyilayotgan talablarning mohiyati ham toʻlovga 

layoqatlilikni taʼminlash va moliyaviy jihatdan barqarorlikka erishishdan 

iborat boʻlmoqda. 

 

.   

